Nafarroako Parlamentuko Mahaiak, 2016ko urriaren 17an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Adolfo Araiz Flamarique jaunak aurkeztutako galdera, Eliza Katolikoak Nafarroan immatrikulatutako ondasunen inbentarioari buruzkoa.

2. Nafarroako Parlamentuko Aldizkari Ofizialean argitara dadin agintzea.

3. Nafarroako Gobernuari igortzea, Legebiltzarreko Erregelamenduko 194. artikuluak agindutakoari jarraikiz, idatzizko erantzuna bidal dezan.

Iruñean, 2016ko urriaren 17an

Lehendakaria: Ainhoa Aznárez Igarza

GALDERAREN TESTUA

EH Bildu-Nafarroa parlamentu-taldearen eledun Adolfo Araiz Flamarique jaunak, Erregelamenduaren 189. artikuluan ezarritakoaren babesean, honako galdera hauek egiten ditu, idatziz erantzun diezazkioten:

Nafarroako Parlamentuaren Osoko Bilkurak erabaki bat onetsi zuen 2012ko ekainaren 15ean, zeinaren bidez Nafarroako Gobernua premiatu baitzuen “toki entitateekin elkarlanean, Eliza Katolikoak egindako immatrikulazioek ukitutako ondasun guztien inbentarioa” egin zezan.

Yolanda Barcina buru zuen UPNren Gobernuak ez zuen erabaki hori bete. Hartara, Nafarroako Parlamentuak beste erabaki bat onetsi zuen 2016ko apirilaren 7an, zeinaren bidez Nafarroako Gobernua premiatu baitzuen 2012ko ekainaren 15eko erabakia bete zezan, inbentario hori egiteari dagokionez.

Aurrekoa ikusirik:

Nafarroako Gobernuak egin al du Eliza Katolikoak gure erkidegoan egindako immatrikulazioek ukitutako ondasun guztien inbentarioa?

Inbentarioa egin ez baldin badu, hasi al ditu inbentario hori egiteko lanak?

Nafarroako Gobernua jarri al da harremanetan ukitutako toki entitateekin, inbentario hori egiteko?

Iruñean, 2016ko urriaren 9an

Foru parlamentaria: Adolfo Araiz Flamarique

